Прокоп да пышъялысь

Василь Сидорыч кывзiс да видзöдiс картаö. Сы бöрын планшет вылын кутан картаö карандашöн вöчис öтиклаö крестик.

– Бур дача аддзöма.

– Сэтчаньö некутшöм туй абу, ошъяс, буди, пыравлö-ны,– шуи ме.

– Сiдз, сiдз, дзик вöр пыдöсас... Дак пыртан миянöс?

– А кыдз нö, Василь Сидорыч! Пöрысь мортыс оз вермы, а сэсся кин? – эскöдi ме.

– Сöмын тай юркышöдыд öддьöн басöк. Кольны сiйöс, тыдалö, ковмас, верман воштыны. И нинкöмад аддза: «аш два о» пырö.

Тöдтöмöсь вöлiны меным тайö кывъясыс, но ме гöгöрвои, мый Василь Сидорычлы оз кажитчы менам отопкиöй да сюмöд юркышöдöй.

– Ме коля фуражкаöс. Да выль нинкöмöс кöмала, виччысьлö й! – чепöсйи да веськöдчи керкаö, но... тыдалö, Вöрсаыс кок улам сюйис увтор, да ме нюжалi кынöм вылам. 
– Эн чепсась, Петя, а то нырнад мусö гöран, сэсся мöдысь чужъясьны он понды,– горöдiс Василь Сидорыч. А ме видi ачымöс: «Гузи-мези сiсьмöм кок! Вот öнi оз босьтны менö!»

– Эн доймы? – юалiс Миша да отсалiс чеччыны.

– Э-эг, мый меным лоас! Ув помыс тай нинкöмö зутшасис.

А выляс оз пыр, кöмала öнi жö. Вежа нинкöмöс. Титовна пыртiс кружка йöв да нянь чöлан.

– Вай сёйышт, локтöм бöрад бара верда.

Йöвсö юи, а няньсö зептö сюйи – некор öнi тяпкöдчыны.

– Ва нямöдтö веж,– тшöктiс Титовна.

– Олас,– шеныштi ме киöн.– Да и нинöмöн.

– Менчим кöмалан,– сiйö пöрччис ассьыс шабдi дöра нямöдсö да мыччис меным.

Ковмис нöшта на öтчыдысь пöрччысьлыны. Да и шабурöс на пасьтавны. Титовналы ме эг лысьт паныд сувтны.

Со и вöрзим ми. Первой ми мунiм сотчöминтi, вуджим пöжарнöй туйсö, пырим паськыд вöрö. Менö лэдзисны водзас.

Кыдзи корисны, ме мунi жагöника, корси волькыдджык местаяс, мед эськö некутшöм увтор кок улын эз тратшнит.

Лöним. Вöрыс шувгис. Ciйö олiс аслас олöмöн: шувгисны статя ньыв пуяс да коз пуяс, помтöг кышакылiсны паськыд коръяса пипуяс.

Посньыд лэбачьяслысь чивзöмсö шочиника орöдлывлiс изьяслöн тивзöмыс да вöрса гулюяслöн вургöмыс. Овлö и сiдз, мый пуркнитас-лэбзяс тар да мукöд лэбачлысь шысö дзугöмöн, кургигмозыс, саймовтчас пу вожъясö. Недыр пуксьывлас чöв-лöнь, сэк кылан, кыдзи коз пу вылын дзуртö пу гаг да пель водзад зыньгöны вир юысь номъяс. Пöрысь рака, кодi оз нин кыпöдчы бордъяс вылас быд асыв ыбъяс весьтö, горöдас сибдöм гöлöснас – и вöрын выльысь пуксьö гожся гор.

Кинкö мышсянь инмöдчис кинас, ме бергöдчи. Тайö вöлi Василь Сидорыч. Мукöдыс мышкыртчисны да мыйкö быттьö корсисны турун пытшсьыс.

– Шойччыштам, Петя,– гусьöник висьталiс Василь Сидорыч.

Пуксим ми козъяс костö. Василь Сидорыч бара кыскис картасö, дыркодь видзöдiс сыö, а сэсся шуис: 

– Миша, шойччыштам да тэ кольччан татчö, а вит минут коляс да вöтöдан, пыран миян туй кузя. Со эстi, тыдалö, сiйö неважöн на мунöма, гашкö, эз на лок аслас местаöдзыс да. А босьтны колö сiйöс узигас. Войся мыж вöчысьыд луннас узьö.

– Детинкасö эз эськö ков пыртны да,– шыöдчис Миша.

– Вайöдас миянöс матöджык да вöлись колям. Тайö кок туйясыс, тыдалö, сылöн и эм. öтнаным ог аддзöй... Узьыштам.

Ме кызь минут гöгöр сулалышта да видзöдышта. Сэсся сы мында жö и Миша. Но сэсся лöним.

Ме куни синмöс, но пырысь-пыр эг вермы унмовсьны, кыдз Миша да Иван. А садьми сыысь, мый пöдны кутi. 
– Но и узян, пиук! – дивитiс менö Василь Сидорыч.– Быдса час ныртö тупкöмöн видзи. Сiйö сэсся кобурасьыс кыскис револьверсö да сюйыштiс пинджак зептас. Вöрзьöдчим. öнi ми мунiм виччысьöмöн да дзоръялöмöн. Водзаным эз вöв некутшöм кок туй. Кор узьöмöн шойччим, сэк костi туруныс бöр кыптöма. Юрам вöлi дзик öти мöвп: не вошны, не кежны бокö, а петны веськыда сэтчö, кытысь аддзылiм тшынсö. Сыланьö-ö ме нуöда найöс? Чатрася öтарö-мöдарö, но ас гöгöрысь нинöм тöдсасö ог казяв, нинöм сэтшöмыс эз паныдась, мый эськö водзын усьлiс син улö.

Вуджим мöд сён, пондiм кайны нöрыс вылас, чожа веськö дчим ёль бокас – лайкöсiнас. Сэнi и сулалö гöрд ньыв пуыс. Аддза кö сiйö ньывсö, сэк кöин позтö ог нин вошты.

Нöшта неуна мунiм, петiм ёль дорас, но ньывсö эг аддзöй.

Казялi ме, мый петiм неуна вывланьджык: эстöн ёльыс  векньыдджык. Лэччим увлань, и гöрд ньыв пуыд пондiс тыдавны. А сысянь метра кыксё сайын, векньыдик туй дорас быдмö кыдз пу. öткöн быдмö, мукöд кыддзыс матiас абу, и сiйöс кокни аддзыны.

Синъялiс Василь Сидорыч местасö, шöпнитiс пель водзам:

– Дзебсьы кытчöкö эстчаньö да куйлы лöня, кытчöдз ме ог чуксав, – и мышкыртчöмöн веськöдчис водзланьö, козъяс костöд лягаланяс. Иваныс вешйыштiс бокöджык. Ме пыри пöрöм пуяс костö, кытчö öта-мöд вылас водöмаöсь дас гöгöр пу. Пöрöм пуяссö зэв бура дзебис кузь туруныс, сэтчö ме колода вылас и нюжöдчи да пондi виччысьны, кор менö корасны. Кутасны-ö лыйсьыны да горзыны? Кодöскö, пöди, и дойдасны, ранитчас-ö и бандитыс? Бур эськö, вермасны кö ещö узигас кутны...

Час джын кымын куйлi, бурджыка лолавны эг лысьт, а вöрас лэбачьясыс сöмын и дзользьöны. Гашкö, эз и аддзыны найö му чомйын олысьтö да? Гашкö, удитiс нин пышйыны? 
Трутш-тратш кылiс водзам и сэк жö и ме улын колодаыс тратшкерис. Видзöдлi öтарö и мöдарö – некин эз тыдав, ни эз кыв. Лажыньтчылi пу улас, но нинöм эг аддзы, сöмын турун и тыдалiс да пуяс бердсьыс öшалысь нёдздöм кырсьыс.

Гашкö, сiйö шарöдчис? Син улö уси пу бердас öшалысь дöратор. Кутшöм сiйö дöратор? Мыля сэтöн öшалö? Мöдi ме сыланьö кыссьыны да бурджыка видзöдлыны да кöсйи висьтавны Василь Сидорычлы, но кодкö бöрвылам чукöстicгорö дiс:

– Сувт! Сувт!

Ме пукси да йöжгыляся. Некодöс ог аддзы, но кыла, кыдзи кодъяскö котöртöны раскöдыс. Грымöбтiс лыйöм шы, да ме сунгыси кымыньöн турун пöвстас. 
– Сувт, буди, а то виа! – зэв ясыда кылi тöдса гöлöс.– Сувт, мися!

Дзик мекöд орччöн, дзик йöра моз, котöртiс морт, сiйöс пановтiс Василь Сидорыч, и бара лöг гöлöсöн горöдiс:

– Сувт! Лэпты китö!

Пышйысьыд, тыдалö, сувтiс, и Василь Сидорыч лöня Нин шуис:

– Эн вöрöдчы! Миша, шоб сiйöс!

А сэсся корис и менö. Чеччи, сибöдчи на дорö зэв полöмöн, кокъяс мылякö тiралicны. Миша лыддьöдлiс ставлы кывмöн:

– Чер, кисет, бива да чага. Сэсся нинöм абу.

Видзöда да, Василь Сидорыч киас кутö револьвер, а сылы паныд сулалö салдатскöй паськöма, но нинкöма морт. Сы мышкын сулалö Иван. Киас и сылöн револьвер. Иваныс, тыдалö, и вöтчис сы бöрся.

– Да тайö öд Прокоп! – горöдi ме.

Прокоп дзугыля нюмъёвтiс да шыöдчис:

– Тайö ме, Петя, со тай...

– Тöдан сiйöс? – юалic менчим Василь Сидорыч.

– Кайдукысь сiя, но эг думайт, мый бандит...

– Тэ мый, Петя, сöран? – повзис Прокоп да чашкöдiс синсö ме вылö.– Кутшöм нö ме бандит?

– Мыйла нö сiдзкö ош гусö вöчин?

– Лöньлöй, нолтö,– сувтöдiс миянöс Василь Сидорыч да гыжйыштiс балябöжсö.– Висьтав, Петя, мый сы йылысь тöдан.

Ме висьталi, мый Прокоп зэв чожа кыö нинкöмъяс, панö и песö öтпырйö, мый таво сельпоö сдайтiс нин витсё гоз.

Нöшта висьталi, мый Прокоп контуженнöй и эмöсь сылöн медальяс.

– Тадз абу? – юалiс Василь Сидорыч.

– Збыль тайö, веськыда висьталiс Петяыс.

– Мый танi керан?

– Нинпу керавны мöдлi... и сюмöд кульны видлi... Сэсся мый татысь босьтан?

– Мыля нö пышйыны мöдiн?

– Билеттöг пыри... Штрап, мися, пуктасны, кутасны кö...

Сельпоыс эз на вештысь, да немöн билетсö босьтны. Эг на билеттöгыс пыравлы вöрас, а талун со пыри...

Аддза ме, мый эг сiйöс кутöй, кодöс корсим. Василь Сидорыч гöгöрвоис жö тайöс, но водзö сёрнисö нуöдiс:

– А гуас некин абу?

– Некутшöм гу абу,– эскöдiс Прокоп.

– Кыдз нö абу? Ми öд аддзывлiм: ломтысис пач.

– Прöстö би пестывлöма. Горс муас вöчлöма.

Вежöрам уси и дöраторйыс. Ме висьталi тайöс Василь Сидорычлы. Миша эскытöг видзöдлiс ме вылö, чайтiс, мый ме бöбйöдла. А Иван весиг эз и вöрзьöдчыв места вывсьыс, пыр öти киас кутiс ассьыс револьверсö Прокоп мышкын.

– Видзöдлы, Миша,– тшöктiс Василь Сидорыч,– кутшöм пу улын?

Нуöдi ме сiйöc сэтчö, кöнi сайласи, водi му вылас, медым мыччöдлыны сылы дöраторсö. Мекöд орччöн мышкыртчис и Миша. Пу улас летъялiс сöмын сьöдасьöм да орласьöм дора кырсь.

– Бара, Петя, синмыд бöбйöдлiс,– да корис:

– Петя, ветлы больничаö да прöверитчы, омöля тэ аддзан!

– корис Мишö.– Водзтi эн висьлы?

– Курöслеп вöлi.

– Аддзан: абу дзоньвидзаöсь синъясыд.

– Гашкö, сiдз и эм да? Тöрыт вот омöля лыйси...

– А дöраторйыс вöлi. Гашкö, усис, час видзöдла,– Шуи ме да лöсьöдчи пу дiнас матыстчыны, но Василь Сидорыч кутic пельпомöд да ыстic Мишаöс.

Сьöкыд вöлi матыстчыны пу дiнас. Миша кайис колода вылас да кыскис револьверсö. Василь Сидорыч тшöктiс водны миянлы, а ачыс пондiс кыйöдчыны пу сайсянь. Миша воис пу йылöдзыс, повзьöмöн горöдiс:

– А нолтö пет!

Шы ни тöв.

– Пет, шуöны! – мöдысь горöдiс сiйö.– Нинöмла пессьыны, тэ миян киын!

Мыйкö пондic шура-шаракывны пу улас, и Миша öвтыштiс кинас. Сы дiнö уськöдчис Василь Сидорыч.

– Сулав! Сiдз куйлы! – командуйтic Миша.– Китö лэпты, нюжöд водзлань!

Кор ме чеччи да кайи пуяс вылас, Василь Сидорыч сулалiс кузь турун пöвстын да кöрталiс пу горсйысь мыччöм кияс.  Кöрталiс, отсалic бандитлы петны пöрöмаинысь, тшöктiс сувтны кок йылас. Сувтiс, чатöртчис. Миша шобис сылысь зепъяссö, абу-ö сылöн öружие.

Тайö мортыс вöлi военнöй паськöма, ыджыд мыгöра, пöрысь морт, пашкыр юрсиа, кузь тошка да дзорпа пиньяса. Вот бандит дак бандит! Полöм петö видзöдны сы вылö. Кор кыскисны пöрöм пуяс улысь, сiйö йöткасис. Ме нöшта на сы вылö уськöдлi синъясöс да казялi сылысь гöрд рожабансö да лöг видзöдлассö. Тошсялöма, но абу пöрысь. Том пöрысь морт.

– Прöстит, Прокоп, мый сiдз артмис,– висьталiс Василь Сидорыч.– Сэтшöм нин миян уджным.

– Мый, пöди,– шыасис Прокоп.– Сякö овлö... Ме гöгöрвоа тайöс...

Ме сiдз жö кутi корны Прокоплысь прöща, мый лёка думайтi сы йылысь, но сiйö лапкöдыштiс менö пельпомöд да сьöлöмсяньыс шуис:

– Бур морт йылысь кöть тэ мый думайт, а омöльыс сы бердö оз ляскысь. А мый билеттöг вöр пöрöда, дак ме та бöрын и унджык на вешта... Прöщайтлöй инö, ме муна, – и юасьтöг сюйыштiс вöнь костас чероксö, босьтiс кисетсö, бивасö, чагасö да веськöдчис вöрлань.

Чожа локтiс Миша, шыбитiс пöрысь чужöма том морт водзö сылысь нямöдсö да няйтöсь сапöгсö.

– Со тайö нямöдыс и öшалiс сэтчаньын,– индi ме сы вылö.

– Бура на тай, пиук, аддзö синмыд, – шуис Василь Сидорыч.

Аттьö!

